
        
            
                
            
        

    
	РОБЕРТ ФРОСТ

	ХУСАН ШУГУЙ
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1966 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨМНӨХ ҮГ

	Хорьдугаар зууны дунд үеэс эхэлж дэлхий дахинаа «Яруу найргийн ерөнхийлөгч» гэж дэвшилтэт уран зохиолын санд алдраа мандуулсан тэр хүнийг нарт хорвоогийнхон андахгүй. Энэ хүн бол Роберт Фрост юм. 

	Түүний амьдрал маш олон янз байсан билээ. Гуталчин, оюутан, багш, мужийн сонины эрхлэгч, фермийн эзэн, Америкийн нэгдсэн улсын ерөнхийлөгчийн яруу найргийн зөвлөгч зэрэг амьдралын олон шатыг Роберт Фрост туулжээ.

	Хөрөнгөт эзэд, үгээгүй ядуучууд хоёрын гал, ус шиг тэмцэл, сорон мөлжих, залхайран цэнгэх ёс бус аж байдал, өлбөрөн үхэх, хэрэн тэнүүчлэх, өрөвдөлт амьдралын хажуугаар хүний цус, нулимс урсгаж, амь насыг нь бусниулах, зэр зэвсэг хавирах дуун эд бүгдийг Роберт Фрост нүдээрээ үзэж, чихээрээ дуулж явжээ. Араатан жигүүртэн хуран чуулсан хадат байц, зах хязгааргүй халгин цалгих гадаад далай түүний номхоршгүй онгон долгио, жирийн хүмүүсийн цуцашгүй хөдөлмөрөөр цогцлон бүтсэн алим жимс, тариалангийн их талбай, тэнгэр баганадсан орд харш, газраар тарсан урц овоохойг сэтгэл бахдан биширч ая дуугаа өргөсөөр өвгөн буурал яруу найрагч амь насаа зориулсан билээ.

	Роберт Фростыг 14 настайгаас нь эхлэн түүний оюун санааг эзэмдсэн яруу найргийн хүч чадал бараг 90 нас шахтал нь нэг чиг, нэг бодлоос нь гуйвуулсангүй. Анх 1913 онд Англид Роберт Фростын «Залуу насны хүсэл зориг» гэдэг ном нь хэвлэгдэн гарав. Авьяаслаг залуу найрагчийн бүтээл тэгэхэд зөвхөн эзэнт британиар барахгүй хилийн чанадад ч төдхөн таржээ. Роберт Фрост тэр үед гурван жил төрж өссөн нутгаасаа дүрвэн амьдарч байсан юм. Гэвч удалгүй халуун элгэн нутгаа зорьжээ. Америк тив тэгэхэд урьдын адил өлсгөлөн, хямрал, дээрэм тонуул дэвэрсээр байлаа.

	Яруу найрагч түүний дунд уянгаа урсгасаар байжээ. Роберт Фростын аж амьдралд нь ч өөрчлөлт гарав. Оюутны ширээнээс багшийн ажилд шилжиж уран бүтээлийнхээ хүрээг өргөтгөх их бололцоо олджээ. Тэр үеийн орон нутгийн болон төвийн томоохон хэвлэлд бүтээлээ нийтлүүлж эхэллээ. Заримдаа ноёлон захирамжлах горим дүрмийг номлоогүй учир дураараа дургидаг хэвлэлийн түшмэдийн эрх мэдэлтэй мөргөлдөж урагшгүй явдалтай учирдаг ч байлаа. Гэсэн ч зориг мохсонгүй»

	 

	«... Замаа тэгэхэд зөв сонгосон

	Заяандаа одоо баярладаг юм 

	Ялгаа ихтэй хоёр зам 

	Яг урд минь угтаж байлаа...»

	 

	гэж бурангуй ёсны балар харанхуйн намаг балчигт халтирч ороогүйгээ хожим нь бахдан өгүүлсэн байдаг.

	Роберт Фростын шүлгүүд, ихэвчлэн байгалийн гоо сайхны тухай, хөдөлмөрийн зол жаргалыг бахдан дуулсан эсвэл гүн ухааны жам хуулийг сурталчилсан, хүн байгаль хоёрын харьцааны тухай урнаар өгүүлсэн байдаг билээ. Оросын алдарт зураач Шишкин байгалийг бийр будгаараа бүтээж гайхагдаж байсан бол Роберт Фрост үг үзэг хоёроороо дүрслэн зурж бүтээдэг юм.

	Хэн яруу найргийг хүндэтгэнэ, хэн яруу найрагч болохын төлөө тэмцэж ажиллана, «тэр хүн Роберт Фрост, Карл Сэндберг хоёр шиг цал буурал насыг насалтлаа насаа зориулагтун» гэж Зөвлөлт Холбоот Улсын нэрт яруу найрагч Степан Шипачев бичсэн байдаг. Зургаадай таягаа тулж зуугийн наагуур нас сүүдэр элээсэн буянтай буурлын дуунаас өчүүхэн хэсгийг нь монгол сайхан аялгуундаа чадан ядан хөрвүүллээ.

	 

	Орчуулагч Г. Лувсанцэрэн 



	




	НҮҮР НҮҮРЭЭРЭЭ

	Уулын тагт, шугуйн гүнд

	Учрахыг хүсэж дуудан хүлээх

	Хайртны дуу дэргэд мэт

	Хадны цуурайгаар оргилд дуулдана. 

	Гэсэн ч тэд асган дундуур

	Гишгэх газар олж ядна.

	Аргаа барж бүр цөхрөхдөө 

	Ар тийшээ эргэхийг бодно.

	Энэхэн хооронд тэд цөмөөрөө 

	Эргэн тойрон торон хашаанд

	Явах газаргүй түгжигдсэнээ мэдлээ.

	Яах учраа олж ядлаа.

	Урагшгүй бодолдоо удаж түдсэнгүй 

	Урагшаа, ганцхан урагшаа давших хүсэл 

	Ухаан бодолд нь ургаж төрлөө

	Харанхуй шөнө тэднийг нөмөрч

	Харах нүдийг хөл орлож

	Хавь ойрыгоо тэмтрэн үзэж

	Хад чулууг өшигчин гэлдэрнэ.

	«Балар шугуй минь ийм байдаг байж 

	Баяртай, шөнийг сайхан өнгөрөөгөөрэй!»

	Энүүхнээр юм бүхэн шувтрахгүй шүү! 

	Эргэн учрах цаг мөч ч бий шүү! 

	Харанхуйн зүг эрс шийдэмгий

	Харж зогссон согоог ажихад

	Хадат байцын ихэмсэг оргилоос 

	Халширсан янз ер үгүй ээ!

	Харин тэгэхдээ оргил байц 

	Хамгийг бишрүүлсэн сүр дүрээ 

	Хаацайлж хаана ч нуусангүй 

	Харж зогссон өнөө согоо ч 

	Хаачсан нь ер мэдэгдсэнгүй 

	Харанхуйн дунд алга болжээ. 

	Бас дахиад юм бүхэн 

	Бахь байдгаараа эргэн ирлээ. 

	«Энэхэн явдал төгсөөгүй хойно» 

	Элдэв юмс дахин сэргэлээ. 

	Үл мэдэгдэх хачин дуун 

	Үүрэглэсэн бүхнийг цочоон сэрээлээ. 

	Уянгалан дуулах бугын дууг 

	Ухаарч цөм мэдэж авлаа.

	Ганган сайхан эврээ сэрийлгээд 

	Гацуурын дундаас орчныг харна, 

	Сониуч зангаараа тасран явсан 

	Согоо биш буга байлаа. Энэ! 

	Амгалан тайвнаар бидний зүг 

	Ажин харж хэнэггүй царайлна. 

	«Яагаад та нар хөдлөх ч үгүй 

	Яг дороо зогсоцгооно вэ? 

	Ямар нэгэн барцад учрав уу? 

	Яриач, хэлээч?» гэх шиг санагдана. 

	Тэд биднийг ийнхүү ширтээд 

	Тэмдэгт сайхан болзоот учралдаа 

	Тэмүүлэн яарч явах шиг санагдана. 

	Буга тэгээд өөр зүг рүү 

	Бушуухан гэгч холдоод өглөө. 

	Нөгөө согоогоо хараа биз 

	Нүүр нүүрээрээ учраа биз 

	«Эдний учрал ингээд төгсөж

	«Эсэн мэнд явах болтугай»

	Бие биеэ хүсэн мөрөөдсөн

	Бэлгэ дэмбэрэлтэй золгон учрахдаа 

	Хайр дурлалын нандин бүхнийг 

	Хаа ч гэсэн энэ газар дээр

	Харах харц, дуурьсах дуугаараа 

	Халамжлан хэлэх амьтан олон оо!


МОДДЫН ТУХАЙ ДУУЛЬ

	Цэвдэг өвлийн цасанд дарагдсан 

	Цэцэрлэгийн тухай сэтгэл түгшинэ 

	Хөөрхий цэцэрлэгийг харж хандаж 

	Хөндлөнгөөс тэтгэх амьтан алга 

	Өглөө заавал түүнийг би 

	Өрөвдөн хайрлаж аждаг боллоо 

	Өвлийн хүйтнээс өөр бас 

	Өдий төдий зовлон учирна 

	Амтат төглийг нь буга мэрнэ 

	Адгийн ядуу туулай хүртэл 

	Бут харганын нь нөмөрт хоргодохдоо 

	Буурцаг навчийг нь зүгээр байлгахгүй 

	Чимх, чимхээр тасчин иднэ 

	Хэмхэж хэмлэсээр хорлож сүйтгэнэ 

	«Гарт минь хэрэв буу, шийдэм байвал 

	Гайт бүхнээс нь хамгаалах сан даа» 

	Харин зуны ган, өвлийн зудаас 

	Хамгаалах чадал даан ч алга 

	Мөс цас зууралдан хөлдөөд 

	Мөчир навчис хөсөр унахад 

	Хүн тэгэхэд ямар тусыг 

	Хөөрхий модонд хүргэх бол? 

	Хүйтнээс хамгаалж нөмөр барилаа 

	Араатнаас болгоомжилж тор татлаа 

	Цэцэрлэг минь одоо ингээд

	Цэвдэг бүхний тоглоом болохгүй 

	Зуны халуун, өвлийн хүйтэнд ч 

	Зутарч ядарч дор орохгүй 

	Хавар болтол нэрвэх аюулгүй 

	Хамаг бүхэн тавтай нойрсог доо! 

	Энэлэн шаналах зовлонгүй болохоор 

	Эзэн би сэтгэл амарч

	Хөрөө, сүхээ ирлэж аваад 

	Хүглэгэр ойдоо эргэж очъё

	Хус, царс, хошоонгор модны 

	Хуурай, нойтон мөчир гишүү

	Үлээх салхинд шуугин исгэрч 

	Үнэхээр надтай дасал болсон юм

	Харин над эдэнд туслах

	Хамаг чадал юу бил ээ?

	Нүсэр ойд хог тарьж

	Нүдний булай болгохгүйн тулд 

	Байдаг чадлаараа цэвэрлэж ядна 

	Айдаг зовлонгоо мартаж цөхнө

	Хөөрхий мод гэдэг чинь хүнтэй л адил 

	Хөнөөгдөх зовлонд бишгүй учирна

	Тэр бүхнээс нь ганцхан ч болов 

	Тэмцэж байж аврах юм сан.


АЛТАН ТООС

	Өргөн тэнгисийг нөмөрсөн мананг 

	Өгөр хотыг дарсан тоосыг 

	Өвөг дээдсээсээ үзэж, сонссон 

	Өргөмжилж түүнийг алттай зүйрлэдэг.

	 

	Дээр доргүй булсан тоосны

	Дээвэр хучсан шаргал өнгийг нь 

	Дээдсээсээ уламжлан авахдаа 

	Дэндүүлж би алттай зүйрлээгүй

	 

	Ийм болохоор урц, өргөөндөө

	Идээ цагаандаа ч түүнийг амсаж 

	Ихэмсэг эрхэмсэг ураг төрлөөрөө 

	Ижил цөм тоосонд дарагджээ.


ГАЛ, УС ХОЁР

	Гал, ус хоёроос

	Галав юүлнэ гэдэг

	 

	Ганцхан би өөрөө

	Галыг тахин шүтнэ

	 

	Хорвоо дэлхий бүхлээрээ 

	Хумхын тоос болбол

	 

	Ус шороо ч адилхан

	Ул мөргүй болно,


ОЙН ЧӨЛӨӨ

	Анхилам цэцэг ногоо 

	Алаглах эрдэнийн чулуу 

	Аль аль нь хосолсон 

	Амьтан хүн андахгүй 

	Алга дарам чөлөө 

	Аглаг ойд ховор оо!

	 

	Илэн таалах салхи

	Ирэн хучих утаа 

	Навч цэцгийн амьсгаанд

	Нарны илч гэрэлд

	Садаа болохоо байж 

	Сайнаа үзэхээ өнгөрч.

	 

	Ганган хээнцэр цэцгүүдийг 

	Газраас тастаж аваад 

	Дөл адил гэрлийг нь 

	Дөрвөн зүгтээ цацраах сан

	Бидэнтэй адил бодолтон 

	Бишгүй л олон байгаа даа.

	 

	Анхилуун сайхан үнэрийг нь 

	Аранзал улаан өнгийг нь 

	Агаар тэнгэрт шингээж 

	Амьтан хүнийг тэтгэх сэн

	Жирийн миний мөрөөдөл 

	Жигүүртэй болохыг хүснэм.

	 

	Аглаг энэ шугуйн 

	Амьсгаа тэнүүн чөлөөнд 

	Хадуур ирлэн ирэх

	Харийн тэр хүнээс

	Гуйх гуйлт төрнө.

	Гүйж очин өчнө.

	 

	Энд битгий хадаарай

	Эгэл хэвээр нь байлгаарай 

	Цэцгүүд нь цэцэглэг яах вэ, 

	Цэмцгэр өнгөөрөө байг! 

	Ингэж бид хэлээд 

	Ирт хадуурыг нь буцаана.


ХАРАНХУЙ ШӨНӨТЭЙ ИЖИЛ ДАСАЛ БОЛЖЭЭ

	Харанхуй шөнөтэй ижил дасал болжээ.

	Хар сүүдэрт нь би бишгүйдээ зугаалжээ. 

	Аадар дундуур холыг зорьж ч үзлээ. 

	Алс аянаас буцаж ирж ч байлаа.

	Аниргүй гудамжаар ор ганцаараа тэнэж 

	Ажин мөрдөх шөнийн харуултай мөргөлдөж 

	Араас дагах вий гээд эмээж явдаг сан 

	Ахиад л эргэх замдаа тэдний дундуур 

	Аль байдаг чадлаа шавхан сэмхнээр 

	Алхаж явтал минь чимээ гарвал 

	Амьсгаа даран будан барааддаг сан 

	Тэгэхэд би шөнө дундын харанга сонссоноо 

	Тэр зүг рүү нь мэл гайхан ширтэхэд 

	«Цаг хэд ч болог чамд падгүй» гэж 

	Цадиггүй үгээр загнах шиг болдог сон

	Ялдам ааш, зэрлэг авир хоёрыг 

	Ялгаж санах сөгөө ч алга байжээ 

	Харанхуй шөнөтэй ижил дасал болжээ 

	Хар сүүдэрт нь бишгүйдээ л зугаалжээ.

	 


ҮДШИЙН БҮРИЙГЭЭР

	Үдшийн цагийг өнгөрөөхөөр

	Үүгээр түүгээр холхидог юм.

	Хэн ч тэгэхэд надтай хамт

	Хэрж тэнэхийг хүсдэггүй юм. 

	Зөвхөн би замаа харж 

	Зөрөг даган цаг ширтэнэ.

	Тэгэхэд цонхоор гэрэл тусаж 

	Тэнд энд ёлтойж үзэгдэнэ.

	Гэрэлтэй байшингийн эзэн нь 

	Гэртээ байгааг гадарлана.

	Бүлтгэр нүд, ягаан хацартай 

	Бөндгөр охин, бүжигчин залуу 

	Хэн хэн нь байгаа гэж

	Хэнэг ч үгүй би гадарлана. 

	Эргээд ирэхэд чимээгүй байна.

	Энд тэнд гэрэл ч үгүй байна. 

	Үдшийн бүрий хэвээрээ байхад 

	Үнэгэн харанхуй яагаа ч үгүй байхад 

	Сэмхэн алхах хөлийн минь чимээ л 

	Сэрээх шахтал нь тод дуулдана.

	 


БИ ТӨӨРӨӨГҮЙ ХҮН

	Шугуйн дундуур алсыг зорьсон 

	Шулуухан хоёр зам байсан 

	Алинаар нь явахыгаа сонгох гэж 

	Анхнаасаа ер бодоогүй байв.

	 

	Гэвч би зөв замаараа явж 

	Гэрэлтэй золгох ёстой байлаа... 

	Тэгэхэд би ямар ч гэмгүй атлаа 

	Тэр нэг замаар айсаар өнгөрөв.

	 

	Балар шугуйд ор ганцаараа 

	Балмагдаж яваа миний дотор 

	Сайхан муухайн зөрчил тэмцэл 

	Санаж бодсоныг минь мартуулжээ.

	 

	Хэрвээ би буруу замаар явсан бол 

	Хэн нэгний хорлол хүртэж

	Хэтийн амьдралаа бодох чөлөөгүй 

	Хэдийн тэгээд өнгөрөх байсан,

	 

	Замаа тэгэхэд зөв сонгосон 

	Заяандаа одоо баярладаг юм.

	Ялгаа ихтэй хоёр зам

	Яг урд минь угтаж байлаа 

	Яагаад чухам төөрч ороогүйдээ 

	Яриагүй би бахархах эрхтэй.

	 


ЭРЭЛЧИН

	Хөөрхий тэр, оргодол биш юм шүү 

	Хөнөөгдөхөөс зугтсан жирийн л хүн 

	Хэдий тэгж эргэж бултавч 

	Хэтээсээ буцдаг амьтан биш ээ,

	 

	Олж шулуудсан замаасаа ухарвал 

	Отож сахисан дайсан нь их юм. 

	Тийм ч учраас ямагт урагшаагаа 

	Тэмүүлэн тэмцэгч эрэлчин билээ!

	 

	Үргэлж түүний эрж хайдаг 

	Үнэн голоосоо чармайн явдаг

	Хамаг бодол, тэмцэл хүсэл нь 

	Харийн ертөнцийн өөр амьдрал аа!

	 

	Хайран амьдралаа ингэж тэр 

	Хайгуул эрэлд зориулсан болохоор

	Золгож учрах ёстой бүхэн нь 

	Залгаж түүнийг амраах болтугай!


НАВЧСЫН ЕРТӨНЦ

	Навчис тоо томшгүй насаар 

	Навсайтлаа орчин тойрноо даржээ. 

	Хорвоо дэлхийн өнгийг ингээд 

	Хоромхон зуур хувилгаж чаджээ.

	 

	Гэвч тэр дэлгэрэх сайханд

	Гэм садаа болохгүйн төлөө 

	Үеэ өнгөрөөгөөд одсон юм.

	Үрээ үлдээгээд нөгчсөн юм.

	 

	Гутлын уланд гишгэгдэн өнгөрөвч 

	Гутрахгүй тэгээд дахин ургана.

	Тэдний ертөнцийг мэдэх биш дээ 

	Тэс өөр юм бидэнд л алга даг!


АЛСЫН ТЭРТЭЭГЭЭС

	Хүн амьтангүй нам гүм 

	Хүглэгэр ойн зах руу орлоо 

	Эндээс цааш хав харанхуй 

	Эгэл хачин ертөнц юм аа.

	 

	Шувууд энд хоолой мэдэн 

	Шулганан жиргэх нь хэвээрээ юм. 

	Жигүүртэн тэдэнд ингэж зориулж 

	Жигтэйхэн юм бол оо юм уу?

	 

	Шингэх нарны улбар туяаг 

	Ширтэн зогссоор үдэн ёслов.

	Аялгуу дуу тэртээгээс хангинахыг 

	Амьсгаа даран чагнан хүлээв.

	 

	Аглаг шугуйн анирыг эвдсэн 

	Айзамт яруу өнөөх дуун

	Амгалан сайхан зочилж амрахыг 

	Алсаас надад уриалж байна.

	 

	Тэгэвч би очихоо байзная 

	Тэнгэрт гийх оддыг хүлээе. 

	Хэрвээ тэд намайг дуудавч 

	Хэрэг зоригийг нь урьдаар мэдье

	 


БАДАРЧИД БИШИРСЭН НЬ

	Замаар явсан хоёр бадарчин

	Заавал над руу онцлон ирж 

	Нүдэж байгаа түлээг минь харж 

	Нүдээ бүлтийлгэн гайхан зогслоо.

	«Эзэн авгай түлээгээ хайрлаа юу?» гэж 

	Элэг барьж, намайг дооглов

	Чадал барагдсан миний ажил 

	Чамлагдаж байсан нь мэдээж биз ээ.

	 

	Хөрөөдсөн хэрчмүүд эргэн тойронд 

	Хөлд тээглээд явах зайгүй

	Хэрчим бүхнийг чадлаараа сүхдэвч 

	Хэлтэлсэн холтос хаана нь ч алга 

	Тэнхээ чадал минь ямархуу байгааг 

	Тэд цөмөөрөө хэлэлтгүй мэдсэн юм. 

	Яагаад чухам ингэж ядарснаа л 

	Яавал би ойлгуулах бол доо!

	 

	Хаврын сарын өдрүүд сэн хойно 

	Хавсаргатай ч байлаа, нартай ч байлаа 

	Халаах даарахын альтай ч учирсан 

	Хавтай улирал золгох ойртжээ.

	Уулсын оргилоор хуран нүүсэн 

	Үүлсийн хөвөх тэртээ зүгийг

	Хараа сунгаж нэгийг санахад 

	Хамаг бодол минь өөр болно оо.

	 

	Шувуудын жигүүр элэн хальж 

	Шуугих салхитай нь хүчээ сорино. 

	Цэцгийн өнгө, жигүүртний жиргээ

	Цэлмэх үүрийн туяатай нийлэвч

	Өглөө болоход цас дарчхаад

	Өвлийг хааяа бодогдуулдаг ч гэсэн 

	Өдрийн наран хайлган урсгаж 

	Өнгөлөг бүхэн дэлгэрэхийг яаруулна.

	 

	Хаврыг үдэж, зуныг уриад 

	Хангай дэлхий тэнэгэр болоод 

	Эгц дээрээс наран ээж

	Илч хүчээ өгөн соёрхоно

	Шарж төөнөдөг гэрэл туяанд

	Шалбааг, цөөрөм, нуур, мөрөн

	Шинэхэн сэргэсэн хорвоо дэлхийн

	Шигтгээ болон өнгө булаалдана.

	 

	Муу ч гэсэн хийдэг ажлаа би 

	Мундагт бодож хайрладаг юм. 

	Ийм ажилд дурладаг хүн олон 

	Ичгүүр болгон шоолдог ч бас бий 

	Сүхээ бариад ажилдаа орохоороо 

	Сэхээ авч амрахаа мартан 

	Зол баяртай наадам цэнгэлийг ч 

	Зоргод нь би орхидог билээ.

	 

	Зэрлэг шугуйд хоног өнгөрүүлсэн 

	Зэлүүд хээрийн нөгөө бадарчид 

	Тайрсан хэрчмүүдийг тоолж үзээд 

	Тааж нэгийг сэтгэсэн бололтой 

	Хийсэн ажлаар минь намайг үнэлж 

	Хэнэг ч үгүй шоолсноо тэд гэмшив. 

	Хөрөө, сүхээр зэвсэглэсэн намайг 

	Хөдөлмөр ингэж баярлуулдаг юм.

	 

	Хэл улгүй аль аль нь таг чиг 

	Хэн хэн нь надад биширчээ. 

	Тоглоом, шоглоомоор зугаацах эрхээ 

	Тоогүй бид алдсанаа мэдлээ. 

	Ажил гэдэг тоглоом биш, амьдрал 

	Амиа тэжээх талхны хэлтэрхий 

	Олж идэхийг эрэх нэг хэцүү 

	Ойлгож мэдэх түүнээс бас дутуугүй

	 

	Үйл ажлын хоорондох зай 

	Үй олны нуруун дахь лай 

	Ямар их зөрөөтэй байдгийг 

	Ялгаж байгаадаа баярлана. 

	Хөндлөнгийн хүнд аятай харагдсанаа 

	Хөдөлмөрийн хүчинд амьд яваадаа 

	Ажил гэж хүнийг аврагч гэж 

	Алдаршуулах эрхтэй хүн шүү, би!


ЗӨГНӨЛ

	Хүн бүхэнтэй ав адилхан 

	Хүсэл зориг итгэл мөрөөдлийнхөө 

	Хүч чадлыг тэлсэнгүй гэж 

	Хүндэт нөхөр минь зэмлэх юм. 

	Эрин үеийн халааг солилцож 

	Эргэн учрах амьдралын жамаар 

	Гүн ухааны онол, бясалгал 

	Хүн хүнд адилгүй байх юм.

	Хуран чуулсан хонгор сэтгэлтэд 

	Хуудуугүй намайг хүндлэн үзэж 

	Тэрэгчин хөгшин гэдэг нэрийг минь

	Тэр аяараа зөвшин өргөмжилнө. 

	Эдний бурхан нь бүхнийг чадагч 

	Элэгдэж мөхсөн халуун цөм 

	Шашны номлолыг шинжлэх ухаантай 

	Шагшин хутгаж толгой эргүүлнэ. 

	Дууны хурдаас түрүүлэн одох 

	Дуулиан чимээг өлгөн ававч 

	Халуун цөмийн хэмжишгүй хүчийг 

	Хагас дутуу ойлгож ядна.

	Түүнд нь би бөхийн бишрэхгүй 

	Түмэн олны их эгнээнд 

	Сайн сайхныг үзэн бахдаж 

	Саран дээр тэгээд нүүр учирна. 

	Хан их тэнгэрээсээ

	Хальж дээшээ цойлоод

	Шинжлэх ухаанд тустай бүхнийг 

	Шимтэж бүтээхэд ямагт бэлхэн.

	Гэвч америк яараад ч яах вэ 

	Гэргүйчүүд, ажилгүйчүүдээ аваачиг 

	Саран дээр нэг муж бий болог 

	Санасан бүхэн нь л сайнаар бүтээсэй!


ГЭР ЛҮҮГЭЭ

	Харанхуй болоход гэр лүүгээ яарлаа. 

	Хавсарга тавьж цас шуурлаа. 

	Сөхөө чөлөөгүй нойтон шамарга 

	Сөрөх тутам нүүр нүдгүй балбана.

	 

	Догшин салхи гуйвж дайвтал 

	Довтлох зүгээс цасаар үлээвч

	Эмээлдээ сууж чигээ бариад 

	Элдэв мухлагт үл хоргодно.

	 

	Орон гэртээ яарч яваа тэр 

	Очих мөчөө тодорхой мэднэ 

	Хөөрхий түүнд хаалга үүдээ 

	Хүлээж суугсад нээж өгөөсэй.


ТЭНГИСИЙН ХӨВӨӨНД

	Тэнгисийн ногоон давлагаа над руу 

	Тэнхээ мэдэн тэмүүлэн айсуй 

	Тэгэвч тэр чадал нь хүрэхгүй. 

	Тэрхэн дороо сульдаж зогсоно.

	 

	Усан тэнгисийн эрэг хөвөөгөөр 

	Элсэн тэнгис залган хөвөрнө, 

	Үе улиран тогтсон энд

	Үнэндээ живэх газар алга.

	 

	Далайн онгоцны явах зам

	Давчуу өндөр хадан хясаа 

	Давлагаа хаялсан сүрт мандал

	Даан ч эрт энд өнгөрчээ.

	 

	Завь сэлүүрээ элсэн дээгүүр 

	Зам татуулан чирч өнгөрөөд...

	Аагим халуун нартай

	Амь тэмцэн тулалдана.


ХУСАН ШУГУЙ

	Өтгөн гүн шугуйнхаа дунд 

	Өндөр хус найган ганхана. 

	Томоогүй хүү түүнийг хөдөлгөөгүй 

	Тонгочин найгуулж салхи үлээнэ.

	Өвөл цагийн цас, бороотой тогтож 

	Өтгөн мөчирт нь шил толь шиг 

	Өнгө өнгийн гэрэл чимэг болж 

	Өглөөний хүйтэнд гялалзан үзэгдэнэ. 

	Үдийн нарны хурц туяанд 

	Үй олон цацаг чимэг нь 

	Үйрч яйрч хөсөр унана.

	Тэгтлээ гоёсон хамаг бүхнийг нь 

	Тэр аяар нь хайргүй сүйтгэсэн 

	Тэнгэр бурхныг зэмлэх юун?

	Тэргүүнээ дарж гашуудах юун?

	Хусан шугуй ч олдож учирсан 

	Хувь зохиолоо өөрөө дагаж 

	Мөчрөө шүргэтэл газарт бөхийж 

	Мөнгөлөг чимгээ үрж орхино 

	Чилээгээ гаргах гэж найгаж ганхахдаа 

	Чигээрээ болох гэж тэгдэггүй биз 

	Олон жилийг өнгөрөөж дассан 

	Онгон хус мод тэгж ганхахдаа 

	Хорвоо дэлхийн жамыг дагасан ч 

	Хонгор охины турьхан биеийг

	Хотолд багтсан над бодогдуулж 

	Хойчийн тухай ямагт мөрөөдүүлнэ 

	Ээх наранд саглайх мөчир нь 

	Энхрий хүүхний гэзгийг төлөөлж 

	Эрийн цээнд хүрсэн над 

	Элдэв санаа эрхгүй төрүүлнэ... 

	Хотоос хол алс тэртээ 

	Хонины бэлчээр дэх хусан шугуйд 

	Бороо салхи битгий ноёлоосой. 

	Борхон хүү тэнд очоод 

	Томоогүй бодлоороо мөчрийг нь найгуулж 

	Тоглож байгаасай гэж би санана. 

	Хөөрхий хус юм боддог сон бол 

	Хөврөх хоног жилийн туршид 

	Хөвөлзөн найгах тэр болгоноо 

	Хөөр баярын тоглоомд боддог байх. 

	Бяцхан хүү ч түүнийг хараад 

	Бас тэгж санадаг л биз.

	Эцэг дээдэстэй нь эн чацуу 

	Энэ хүнийг хүндэлдэг л байх 

	Амьдарч төлждөг үр шимийг нь 

	Ажин харж, санан биширч 

	Арга чадлаа шавхан бодоод 

	Амар биш шинжлэх ухаан гэж 

	Үргэлж тэр гайхдаг байх даа 

	Үнэн сэтгэлээс биширдэг биз дээ. 

	Эргэн тойрноос нь судлах сан гэж 

	Элдэв арга сүвэгчилдэг байлгүй 

	Найгах хуснаас хүү өөрөө 

	Наалдсан юм шиг зуурч аваад 

	Найман зовхист нь эргэн савж 

	Наадах дуртай байдаг юм.

	Би өөрөө яг энэ хүү шиг 

	Бүүр багаасаа хусан шугуйд

	Бүжин цэнгэх дуртай болохоороо 

	Буурал болсон өнөөдөр ч гэсэн 

	Буцахгүй, тоглох сон гэж санадаг юм. 

	Бодолд дарагдан ядрах үедээ 

	Балар шугуйн шуугианд зугаалж 

	Аалзан шүлсэнд ороолдон тэвдэж 

	Арвалзах гижигт инээн хөөрч 

	Алхаж явах дуртай билээ.

	Гэсэн ч одоо буурал орж 

	Гэгээн хорвоогийн жамыг дагахад 

	Дахиад хэрвээ залуу болдог бол 

	Дав даруй булшинд орох сон 

	Асгарах нулимс нүд бүрхэхэд 

	Аясыг дагаж ганцаараа гунина. 

	Хүссэн хүсэл минь талаар болсон ч 

	Хувь заяа минь намайг орхихгүй 

	Ахин дахин амьдрах хүсэл

	Аргагүй намайг захирдаг юм. 

	Хайр шингэсэн газар шороо минь 

	Хамаг нандин шүтээн билээ. 

	Үүнээс өөр юуг хайрлахыг 

	Үнэндээ би мэддэггүй юм 

	Хашийн цагаан хус модны 

	Хархан үзүүрээс шүүрэн авч 

	Цэнхэр тэнгэр өөд цойлон гарч 

	Цэх уруугаа харайн бууж.

	Хөөрөн үсрэн эргэлдэн савлах 

	Хөгжилтэй ийм зугаа цэнгэл 

	Яаж ер нь байх билээ дээ гэж 

	Ямар ч гэсэн санадаг юм. 

	Хус бид хоёрын наадан тоглох 

	Хувь зохиол ийм бөлгөө


ЗАМД

	Тэртээ холын замаар 

	Тэмүүлэн би зориход

	Тээш ачаа ч үгүй болохоор 

	Тэгээд бас хөл ч хөнгөн

	 

	Аян зам ч амаргүй 

	Анд нөхөд ч ажрахгүй 

	Алжааж бие ядарч 

	Ажин түжин нойрсоно.

	 

	Хэнтэй ч гэсэн хамт

	Хэрэг болгож яваагүй 

	Ганц миний хүчин

	Гайхал төрүүлж чадахгүй

	 

	Толгой эргүүлсэн домгоо 

	Тогтоож одоо мартъя 

	Жирийн шүлэг найргийн 

	Жигдхэн мөрүүд сонсогдлоо.

	 

	«Замдаа одоо гар» гэж 

	Захирч намайг цочоолоо 

	Үнэн биш хоосон зүүд 

	Үргээд тэгээд явчихсан ч

	 

	Санаа ухаанд орж

	Санагдаж бодогдсон зүйлс 

	Сэжиг гажиг ч төрүүлнэ.

	 

	Таалал төгсөх цагаа

	Тааж ядан хэвтэнэ.

	Золбоотой явсан үеэ 

	Зовон зүдэрч дурсана.


ГҮНД Ч, АЛСАД Ч

	Элсэн дээр нь биш 

	Эрэг дээр нь суугаад 

	Тэнгисийг өдөржин ширтэх 

	Тийм хүмүүс байх юм. 

	Завины далбаа найгаж 

	Цахлайн жигүүр хальж 

	Хамаг сонин бүхэн 

	Харах нүдэнд илхэн.

	Элс, ус хоёр

	Эрэг дор оволзон 

	Тавтай ажсан хүнд 

	Тааламжтайяа харагдана. 

	Алс холыг харсангүй ч 

	Адаг ёроолыг нь үзсэнгүй ч 

	Хатан дэлхийн уудамд 

	Хаашаа ч харсан садаагүй.


ЦАСАН ШУГУЙН ҮДЭШ

	Хөвөлзөх чаргаа зогсоож би 

	Хөвсийх цас лугаа адил 

	Хүний мэдэлд нэгэнт орсон 

	Хүглэгэр дөлгөөн ойд дурлана.

	 

	Дуулим өвлийн харанхуй үдэш 

	Дулаан гэрийн гал гялалзахад 

	Хүндэт зочин нь болж очихоор 

	Хүлэг бид хоёр яардаг билээ.

	 

	Хатирч хүлгийн дөрвөн туурай 

	Хатуу цас манаргаж хурдална. 

	Жин жин хонх хангинана.

	Чим чим жавар хайрна.

	 

	Ойн гүнд сэтгэл хоргодно. 

	Одох зам зурайн харагдана. 

	Алсын алсыг зорих хэрэгтэй 

	Аяны хүн яарах учиртай.


ШУУРГАНД

	Үлээх салхи

	Улиглан шуугьж 

	Үүд хаалга

	Ухаангүй балбана.

	Дорноос, өмнөөс 

	Догшрон исгэрч 

	Хунгар овоолохдоо 

	Доогтой ч юм шиг 

	Хулчгар ч юм шиг 

	«Гараач! Босооч!» гэх шиг 

	Галзууран шуугина. 

	Алалдах тулалдаанд 

	Уриалан дуудах шиг 

	Ахин дахин исгэрнэ.

	Гэсэн ч түүнтэй 

	Хүчээ сорих 

	Хүн гарсангүй

	Хүйтэн шуурга яах вэ дээ 

	Хүнгэнэх дуугаараа л 

	Хүйтэн жавраараа л 

	Хацар хайрна.

	Халзан нэгний нь 

	Духыг долооно. 

	Манайд байгаа 

	Хоёр хүү

	Магадалж түүнийг шохоорхоод

	Хавчил хадны

	Хачин исгэрэлт

	Хунгар овоолж

	Хуйлран шуугьсан

	Салхины мөрийг

	Сайтар дагана.

	Замд нь ч, хооронд нь ч

	Заах тэмдэгт нь ч

	Бургилсан цас

	Булан наалдсан

	Манарсан шуурга

	Юугаар төгсөх бол?

	Маргааш өглөө

	Юуг үзүүлэх бол?


ӨВЛИЙН ЭXЭН

	Намрын хонгор сардаа 

	Навч цэцэг гандана.

	Үлээх зэвүүн салхинд 

	Үсэрч тасарч унана. 

	Хон хэрээд гуаглаж 

	Хоёр, гурваар сүрэглэнэ. 

	Алтан намрын өдрүүд 

	Алгуур тайван өнгөрнө 

	Цаг мөч налуун ч 

	Цан хүүрэг авчирна 

	Олз омог олох 

	Ов мэх мөрөөдөж 

	Арга чаргаа сүвэгчилж 

	Ана мана үзэлцэнэ.

	Тэгэхэд чинь ганц навч 

	Тэнгэрээс өглөө унана. 

	Бас нэг нь өдөр дунд 

	Барагцаалбал орой нэг нь 

	Ингэсээр байтал удахгүй 

	Энд тэндгүй болно. 

	За ингээд гэрэл гэгээ 

	Замхрах тийшээ дөхнө 

	Газар дэлхийн өнгө л 

	Ганцхан хэвээрээ үлдэнэ. 

	Ямар гайхамшиг билээ

	Янгинам хүйтэн жавар 

	Яаж ч чангарч байсан 

	Усан үзмийн модод 

	Ураг төрлөө алдахгүй 

	Урин цаг ирэхэд 

	Ургамал жимсээ өгнө.


АЛИМ ХУРААСНЫ ХОЙНО

	Тэнгэр огторгуйн зүг 

	Тэмүүлж ширтсэн ойн гүнд 

	Өндөр модны үзүүрт 

	Өлгөгдөж үлдсэн алимыг 

	Өлийж би ширтэнэ.

	Хоёр гуравхан тэр алим 

	Хорголжийн чинээ үзэгдэнэ. 

	Чамлахгүй тэднийг авах сан гэвч 

	Чадал даанч барагджээ.

	Алим хураах их ажилд 

	Аргагүй л би ядарчээ.

	Өвлийн шөнийн зүүдэнд

	Өнөөх алимын үнэр 

	Өртөгдөж бас ханхална.

	Цонхны шил мөстүүлсэн 

	Цочоох тэр эргэх хорвоог 

	Би ер мартдаггүй юм.

	Бишгүй олон учирсан юм. 

	Манхайн гийсэн гэрэл

	Мандан цацарч тусахад 

	Торхон доторх алим

	Тов тодхон үзэгдэнэ. 

	Өнгөрөөх энэхэн үед

	Өнгийн зүүдэнд захируулж 

	Өнөөх алим бяцарна, язарна,

	Өчнөөн төчнөөн хувьсана 

	Сэжиг гажиг төрнө. 

	Сэтгэл санаа зүдэрнэ. 

	Сэрж өгөхгүй зовооно.

	Бөв бөөрөнхий алим 

	Бөндгөнөж өнхөрч тойрно. 

	Харанхуйн дунд тэдний 

	Хачин ягаан өнгөнүүд 

	Энд тэндээс гялтайж 

	Эргэн тойрон үзэгдэнэ. 

	Байшингийн шатан дээр ч 

	Байж байгаа харагдана. 

	Би өөрөө шатаар 

	Бэдэрч сажилж алхана. 

	Гэтэл газрын гүнээс 

	Гэнэт алим оргилон 

	Яг л булгийн ус шиг 

	Яралзаад жигд хоржигноно. 

	Энэ бүхнийг сонслоо. 

	Эргүүлж тойруулж үзлээ. 

	Саяхан ургац хураалтад 

	Санамсаргүй их ядарснаа 

	Олон алимын чимээгээр 

	Ор тас мартаж шүү! 

	Олиггүй их шуналтайгаа 

	Одон л би гадарлана. 

	Түм илүү алимыг 

	Төвөггүй амархан тооллоо. 

	Асар их хонжоо 

	Амархан орж ирлээ гэж 

	Амтархан би бодно 

	Хадсан тарианы талбайн 

	Хатсан өнгө толботно 

	Хавчиг сав үүрээд

	Харанхуйн дундуур тэнэнэ. 

	Тэнхэл алдарч ядраад 

	Тэнтэр тунтар үүрэглэнэ. 

	Тэгтэл нэг тарвага 

	Тэндээс гүйж ирээд 

	Элдэв аргаар туслах гэж 

	Энд тэнд гарах юм 

	Өвөл унтдаг амьтан 

	Өдийд юунд ирэв ээ 

	Бас хачин юм аа гэж 

	Байн байн бодно.

	Алим ч, тарвага ч 

	Аль аль нь өнгөрч 

	Тэд өвөл байдаггүй хойно 

	Тэгсхийгээд мартагдлаа. 

	Ерийн л хүний зүүд 

	Ердөө тэгээд өнгөрлөө.


ШИРГЭСЭН ГОРХИ

	Зуны цаг эхэлж 

	Зургаан сар болоход 

	Хаврын гурван сардаа 

	Халгиж цалгиж байсан 

	Уулын бяцхан горхи 

	Ул мөргүй болжээ.

	Хад чулуун дундуур 

	Харагдах бараагүй ширгэжээ. 

	Сэвэлзэх салхинд шуугих 

	Сэвлэг мөчир ч ганджээ 

	Гуаглах мэлхий хүртэл 

	Гундаж бас больжээ. 

	Дундуур устай байхдаа ч 

	Ундаар ер тасалдаггүй сэн 

	Навч нахиа хүртэл 

	Найгаж ганхаж байдаг сан. 

	Гандаж хатсан навчсын 

	Ганцхан иш нь ёрдойж 

	Дурсгал болж үлдсэн шиг 

	Дув дуугүй үзэгдэнэ. 

	Яг ийм горхины тухай 

	Яруу найрагч дуулаагүй биз 

	Горхитой төсгүй горхи 

	Голтой голгүй үлдээд

	Харагдах бараагүй шахуу

	Хатаж ширгэх дөхжээ.

	Хөөрхий энэ горхийг 

	Хөндлөнгөөс харсан бид 

	Шалтаг эрэлгүй хайрладаг юм 

	Шал дэмий гэж боддоггүй юм.


АЙМШИГ

	Саравч дотор сүүмэлзэх дэн 

	Саарал гэрлээр орчныг гийгүүлнэ. 

	Хаалганы дэргэд сүүдэр бараадан 

	Хархүү бүсгүйтэй тэврэлдэн зогсоно 

	Шилэн цонхоор гялалзах туяа 

	Шивнэлдэн зогсох тэдний дээр 

	Гэнэт тусаж цочоон тэвдүүллээ. 

	Гэрэл тагласан тэрэгтэй морь нь 

	Гэдрэг ухарч ингэж цочоов. 

	Тэрэгтэй морь нь зогссон ч үгүй 

	Тэр чигтээ газар цавчилна. 

	Хоёр дугуйтай хөнгөн тэрэг нь 

	Холбин ганхаж чимээ гаргана. 

	Хархүү тэвдэж аргаа барахдаа 

	Хахинах дугуйнаас чадлаараа зуурна. 

	Бүсгүйн царай хачин болж 

	Бүлээн амьсгалаа улам ойртуулж 

	«Чимээгүй! Тэр юу вэ?

	Чи харж байна уу? түүнийг!» 

	Тэрэгний дугуйн тэртээ цаанаас 

	Тэс өөр гэрэл гялс хийлээ 

	Анзаарч чи харсангүй гэж үү? 

	Алмайрсан хархүү учрыг ололгүй 

	«Харагдах юм над алга аа ... 

	Харин чамд л өөр юм» гэтэл 

	«Яалаа гэж дээ! Чи хараач! 

	Яг л хүний дүрс байсан юм» 

	«Жоэль минь би харж байна. 

	Жигтэй юм ердөө алга байна. 

	Энэ тухайгаа тайлбарлахаас нааш 

	Эргэж би гэртэй харихгүй 

	Хамхисан цонх, түгжээтэй хаалганд 

	Харин би итгэхээ байсан. 

	Намайг буцаж харих болгонд 

	Өдрийн байсан юм бүхэн 

	Өөр болж угтдаг боллоо.

	Хаалга онгойлгох түлхүүрийн нь дуу 

	Хамгаас содон сонсогдох юм 

	Хэрэв миний таавар зөвдвөл 

	Хэт нь тэгээд яавалч яаг...» 

	«Ямар ч хамаагүй ерийн нэг 

	Явуулын хүн байвал яах вэ» 

	«Эндээс чинь зам, зөрөг 

	Эрээд чи хаанаас олох вэ?

	Одоо бид хаана байгааг 

	Ор тас мартлаа гэж үү дээ? 

	Манай гацаанд харанхуй шөнөөр 

	Мацаж сажилдаг хэн байх вэ? 

	Хаанаас хаа хүрч явах бил ээ? 

	Хэний хэн байдаг бил ээ?

	Бүүр тэгээд тэр хүн чинь 

	Бут бараадан хоргоддог биш үү?» 

	«Одоо нэгэнт харанхуй болжээ. 

	Олон үг дэлгээд ч яах вэ 

	Яах гэж явдаг хэн гэгчийг нь

	Ямар ч гэсэн чи хэлсэнгүй 

	Тэр чинь харин...» гээд бодтол нь 

	«Тэгвэл яах вэ, хамаагүй байя 

	Хэрэв би мэдэхгүй бол

	Хэзээ ч гэсэн ер унтахгүй нь 

	Яах вэ тэгвэл дэнлүү өгөөдөх!» 

	«Яах нь вэ? Чи түүнийг авч» гэтэл 

	Бүсгүй түүнд ойртож очоод

	Бүүр гараас нь угз татаад 

	Гар чийдэнгээ атгаж аваад 

	Гайхсан шинжгүй ийн өгүүлэв:

	«Чи эндээ одоо үлд!

	Чимээгүй байхыг би гуйя!

	Зол заяагүй би яах вэ 

	Золгож түүнтэй учрахаас биш 

	Цаг мөч ч өнгөрч байна 

	Цаашаа бай даа, би явъя 

	Үгээ түүнтэй ололцох байх 

	Үнэнээ хэлэхэд инээж учрахгүй... 

	Чагнаач? Чулуу нурж байна 

	Чамайг би чимээгүй гэсэн шүү! 

	Чагнаач! Дуулж байна уу? 

	Жоэль минь саравчинд ор 

	Жаахан ч удаж ер болохгүй. 

	Тэр ойртлоо. Ирлээ шүү!

	Дэмий юм болно шүү!» 

	«Би энэ удаа үүнийг 

	Биш гэж баттай хэлье!..» 

	«Мөн ч байг, биш ч байг 

	Нүүр нүүрээрээ одоо учиръя. 

	Бид түүнийг мэдэх хойно 

	Бишгүй одоо яриа дэлгэе 

	Эргэн тойрон ширэнгэ байхад 

	Эргээд тэр хаашаа холдох вэ? 

	Намайг чи тавиад аль! 

	Над ингэх цаг ч алга!» 

	«Далан хэл дэлгээд яах вэ 

	Даан ч түүнд чинь хүн дурлахгүй»

	«Энэ тухай юу ч мэдээгүй гэж 

	Эндүүрч чи хэлж байна.

	Тэр үед бололцоо таарсангүй 

	Тэгээд л ердөө өнгөрдөг байж... 

	Жоэль минь би гуйя. Уучил 

	Чи бид хоёр муудах ёсгүй» 

	«Тэр намайг хэн болохыг мэдэг. 

	Тэгэх тусмаа бүүр сайн 

	Гар чийдэнгийнхээ гэрлээр чи 

	Газарчилж түүнд тусалж өг 

	Юу бодож санаж явдгаа 

	Юу ч болсон үзүүлж өгөөч 

	Зөвхөн биднийг үзэх гээ бол

	Зүгээр яах вэ хараад өнгөрөг» 

	Ингэж хэлээд хархүү хэнэггүй

	Ийш тийшээ явахгүй байснаа 

	Саяын хэлснээ мартсан ч юм уу 

	Сахлаг өвсөнд навтайн хэвтэв. 

	Xоёр гартаа чийдэнгээ бариад 

	Хонгор бүсгүйн нүүр царай 

	Хормогч шуумгийг ажиж хэвтэнэ. 

	Харанхуйн дундаас хүүхэн гэнэт 

	Хархүүд хандаж ийн өгүүллээ: 

	«Энд байх ямар хэрэг байна!» гэхэд 

	«Энд хэн ч алга» гэж тэр өчнө. 

	«Үгүй чи чинь андуурч байна 

	Үнэнээ хэлэхэд тэнд бий» 

	Ингэж хэлсэн хүүхний царайд 

	Ичиж айсан шинж тодров 

	«Надад уу? Ердөө зүгээрээ» гэж 

	Намуухан дуу гэнэт дуулдлаа. 

	Нөхрийнхөө гараас хүүхэн атгаж 

	Хэнэггүй царайлж, худлаа инээв 

	Тэвэрч таалсан тэрний байдал

	Тэнэг юм шиг хачин санагдана. 

	«Гэрийнхээ хаяанд та одоо 

	Гиюүрч юундаа суугаа вэ?» гэхэд 

	«Надад уу? Ердөө зүгээр ээ» гэж 

	Нам гүмээс хархүү өчив 

	«Таныг би цочоочхов уу даа 

	Та юунд морио шавхуурдав? 

	Энэ бүхнийг чинь би харсан 

	Эрхэм минь гэрэлд гаръя» 

	«Тэг! Тэг! Жоэль минь!

	Тийш ээ! Тийш ээ! Явж үз...» гэж 

	Бүсгүй түүнийг дуудаж гарав 

	Бүдэгхэн чимээ алсад дуулдав 

	«Би энд байна!» гэх дуун 

	Битүү харанхуйд содон дуулдлаа. 

	«Над харагдахгүй байна гэж» 

	Наана нь бас хүн өгүүлэв. 

	«Үзэхгүй байна уу? Энэ байна 

	Үрээ тэврээд харанхуй шөнөөр 

	Дээрэм тонуул хийж явдаг 

	Дээдэс хүн би биш ээ» 

	«Үр минь чи харанхуй шөнө 

	Үнэндээ чухам юу хийгээ вэ?»

	«Зугаалж явна аа, би одоо!

	Залуу хүн ганц шөнийн 

	Зугаа цэнгэлээ бахаддаг биз дээ 

	За яах вэ тэдний нэгд нь 

	Зарлигтаа болгоо л доо намайг» 

	«Ул мөрөөр чинь мөшгөөд байвал 

	Удахгүй тэгээд олох л юм...» 

	«Энд ч гэсэн муу нь юу байна? 

	Хоёр долоо хоногийн турш

	Хорвоогийн жаргалыг Динатай эдэллээ» 

	«Хэрэв Жоэль минь ингэвэл чи

	Хэрэг бишиддэгийг санах хэрэгтэй 

	Болгоомжтой байхыг бодож үзээрэй 

	Болж л өгвөл дуугүй байгаарай

	Энд чамайг дуудахад чинь 

	Эргэж ирэх хүн ер үгүй шүү! 

	Жоэль минь!

	Чи бид хоёрт болгоомж хэрэгтэй» 

	Бүсгүй айсандаа ингэж хэллээ.

	Бүрхэг харанхуй түгшүүртэй боллоо. 

	Хангир жингэр чимээ гарлаа.

	Хаанаас ч юм бэ гэрэл аслаа.


ЗАРЦЫН ҮХЭЛ

	(Товчлон орчуулав)

	 

	Улалзах дэнгийн гэрэлд залхан 

	Уорреныг Мери хүлээж суутал 

	Өлмийгөөрөө сэв сэв алхах чимээ 

	Өгсүүр шатаар тов тод дуулдлаа. 

	Харанхуйн дунд ирсэн хүн 

	Хаалга нээж амьсгаа даран 

	«Сайлас буцаж ирсэн шүү» гэж 

	Сайхан мэдээг яаран өгүүллээ. 

	Зорьж ирсэн хүндтэй гийчинтэй 

	Золгон мэндэлж хариу өчөөд 

	Үүдээ түгжин урин суулгаад 

	Үг өдөж яриа дэлгэв.

	Гийчин ч яах вэ, бэлэг сэлтээ

	Гэрийн эзэнд гардуулж өглөө.

	Хатагтай ч гэсэн баярласан, гялайснаа 

	Харамгүй сэтгэлээсээ өгүүлсэн ч гэсэн 

	Хайхрамжгүй янзтай шүүрч авахдаа 

	Хажуудаа тавиад хэнэггүй царайлав. 

	«Би түүнд сайхан хандаагүй гэж үү?

	Бидэнд тэр эргэж ирэх хэрэг

	Байхгүй гэдгийг мэдэж байна. 

	Бас тэгээд таалалгүй ч байна. 

	Явъя холдъё гэж байгаа бол 

	Яах вэ8 зайлаг тонилог тэр! 

	Ядахдаа хадлан хадах цагаар ч 

	Ямар нэг юм хийхгүй гэж үү? 

	Хэн түүнийг өөд татах бил ээ?

	Хэнхэг болж зөнөглөсөн юм чинь 

	Хэрэггүй муу нь мэдээж билээ л 

	Хэнд ч гэсэн итгэл найдвараа 

	Хэдийн тэр алга болгосон юм. 

	Тартагтаа тулсан тэр муу 

	Тамхиныхаа мөнгийг олж чадвал 

	Таарах нь тэр хөөрхий амьтан! 

	Тайтгарч суувал болох нь тэр 

	«Сайн л гэхээс юу ч хэлэх вэ дээ 

	Сар бүрд хөлс авбал» гэхэд минь 

	«Бусад ч бас авдаг л юм» гэлээ 

	«Буруу хойшоо доо8 аваг яах вэ 

	Ингэж бид хоёр хэдэн үг сольсон сон 

	Ийм яриандаа би ч итгээгүй юм. 

	Харин биднийг гялайлгах маань ч яамай 

	Халаасандаа хэдэн зоостой яваг тэр! 

	Ажилчин хэрэгтэй хаа нэг газар 

	Амиа тэжээвэл болох нь тэр! 

	Өвөл болохоор хүрээд ирнэ биз 

	Өөр юу байх билээ дээ»

	Яриа хөөрөө дэлгэрч байгаа 

	Яг энэ үеэр хаалга дэлдлээ. 

	«Чиш-ш! Ирлээ. Дуулчихна» гэж 

	Чимээгүй байхыг Мэрид хэлтэл 

	«Яах вэ дуулаг. Мэдэж аваг» гэж 

	Ярдаглаж түүнд хариу өчөөд 

	Яриагаа цааш ийн хөвөргөв. 

	«Ядарч тарчилсан тэр тэгэхэд 

	Янцагласаар зуухны дэргэд унтана.

	Би Роугаас ирэх тэр өдөр 

	Биеэрээ өөрөө түүнийг олсон юм. 

	Малын хашааны хаалганы дэргэд 

	Мажийх шахаад хэвтэж байсан юм. 

	Царай зүс нь яадгаа алдаад 

	Цаг мөчөө хүлээж байлаа.

	Чи битгий инээ л дээ, хө

	Чин үнэнийг би ярьж байна.

	Биднээс зайлах гэж санаж шийдсэнийг нь 

	Би тэгэхэд л тааж мэдсэн юм.

	Өөрөө чи одоо хараарай

	Өлөлзөж гөлөлзөөд л байх вий» гэхэд 

	«Хаачаад ирж байгаа нь тэр вэ?» хэмээж 

	Хамаг хэргийг нь сонсох гэтэл

	«Тэр над юу ч хэлээгүй

	Тэвэрч, түшиж гэртээ оруулаад

	Аяга цай, татах тамхи 

	Аль байдгаараа л би дайлсан 

	Хэрж тэнэсэн хэргийг нь асуухад

	Хэлэх ч үгүй л толгой сэгсэрсэн» 

	«Юу ч болсон дугараа биз дээ? 

	Юун тухай ч дурсаагүй гэж үү?» 

	«Арай ч тэр дуугүй суугаагүй ээ

	Ам нээх нь ч нээсэн л юм» 

	«Алив тэгвэл яриач дээ 

	Аль алинаас чинь л сонсъё.

	«Нугын дунд Мэри өөрөө 

	Нуугдах гэж нүх малтсан гэл үү?» 

	«Мери биш, Уоррен гэл дээ?» 

	«Мэдэж авбал болох болов уу?» 

	«Хэлээд өгье. Болох л юм

	Хэрэг учир нь хэрхэн эхэл ээ вэ? гэвэл 

	Өөрийнхөө чадлаар амиа бөөцийлсөн 

	Өвгөнийг чи буруут болгохгүй биз. 

	Бэлчээрээ цэвэрлэх ажил гараад 

	Биеэрээ тэр явж гэнэ л дээ 

	Уг нь чи үүнийг дуул аа биз дээ? 

	Уоррен минь яаж чухам хөглөсөн гэнэ? 

	Зөвхөн чи дотроо л хадгалаарай. 

	Зөөж дамжуулж бүү тараагаарай 

	Нүд эрээлжилж толгой дүйрээд 

	Нүүгэлтсэн мананд умбах шиг боллоо. 

	Согтуу юм шиг учраа алдаж 

	Солиотой яриа эхлэх нь тэр 

	Дөрвөн жилийн өмнө манайд 

	Дөртэй юм шиг зарагдаж байсан 

	Вилсон Гарольдийн тухай дурслаа

	Дөнгөж би сонсож байлаа.

	Одоо бүлгэмийн багш болсон

	Олж авчрах гэж Сайлас оролддог юм. 

	Хоёулаа хамт нэг дор

	Хоршиж ажил хийх гэдэг юм.

	Бас тэгээд таардаггүй юм байх

	Барагтайхан юм ярих гээд л байдаг. 

	Вилсон гайхалтай хүү ч гэсэн 

	Бичих, уншихдаа маруухан гэдэг

	Хар ажилд ямархуу байдгийг нь

	Харин чи сонсож байгаа биз

	Долоон сард хадланд гараад 

	Дориун сайхнаар тэд ажиллаж билээ. 

	Сэрээдээд Гарольдийн шидсэн өвсийг 

	Сайлас шүүрээд нуруун дээр хаядаг сан» 

	«Тийм ээ, тов тодхон байна

	Тэдний энд би ер хүрдгүй сэн»

	«Сайлас тэгэхэд зүүдэлж байгаа юм шиг 

	Сайнаа ер үздэггүй явдаг сан

	Өнөө болтол Сайлас, Гарольд хоёр 

	Өчнөөн маргадаг хэвээрээ шүү.

	Тэр нь ердөө л осол эндлийн тухай 

	Тийм гэхийн баримтгүй яриа шүү 

	Өөрийнхөө тухай ярина гэхээс 

	Өр зүрх өмчих шиг болох юм. 

	Гарольд хуяг дуулгатай юм шиг 

	Гайхуулж явсныг одоо санахаар 

	Тэр бүхэн нь тааламжтай юм шиг

	Тэгэх тусмаа инээд хүрэх юм

	 

	... ... ...

	 

	Сурах оролдох бүхэн ингээд 

	Сул зүгээр өнгөрсөн болохоор 

	Хэчнээн их харамсаж байсныг нь 

	Хэн бүхэн мэдэх хойно доо 

	Түүний сурах өвс хадах шигээ

	Түмэнд ашигтай, өөрт нь тустайг 

	Сайлас над ярьсан бүхнийг 

	Санаж байна. Одоо би!» 

	«Тийм ээ, Сайласыг магтаж болно 

	Тэр нь ч бүхнээс аргагүй юм шүү! 

	Бухал бүрийг ганц шордоод 

	Бүхэл бүтнээр нь өргөөд явдаг аа 

	Хүнд гэж боддоггүй юм чинь 

	Хүнээс доогуур яаж байх вэ дээ! 

	Тарвага шүүрсэн тастай адилтгахад 

	Таарах л хүн, тэр чинь 

	Сэрээ, өвс хоёрыг үзээд 

	Сэтгэл нь сэргэдэг түүнийг 

	Сэм сэмхэн энд тэндгүй 

	Сэргэлэн эр гэж магтдаг юм» 

	«Гарольд тэр хоёр хоёулаа 

	Гайгүй дотно нөхөрлөдөг юм. 

	Тэгээд ч хамт ном сурах гэж

	Тэр чигтээ зүтгэсэн улс 

	Харин ганц нөгөөх хүү нь л 

	Хачин тэнэг өвчин туссан юм

	Тэр нь тэгээд эрдэм номоос шүү 

	Тэгэх мөртөө хөөрхий Сайласыг 

	Бахь байдгаар нь гуниг гутралд 

	Бахыг нь ханатал унагааж орхиод 

	Мөрөөдөл горьдол нь биелэх болов уу? 

	Мөд тэр нь бүтэх болов уу?

	Одоо өнөөдөр гозон толгой 

	Олны дунд гэлдэрч л яваа» 

	Хоног сар ээлж дараагаараа 

	Хойно хойноосоо урсан өнгөрч 

	Хөндөлдөх уулс, хөхрөх тэнгэр 

	Хөгшрөх хорвоогийн ёс горимыг 

	Үг өчиггүй даган бөхийвч 

	Үл мэдэг хувьсан хувьсана.

	Яруу сайхан эгшиг төгөлдөр 

	Ятга хөгжим хангинах адил 

	Өглөөний нар манхайн тусахад 

	Өвсний шүүдэр шигтгээ цацлахад 

	Элбэрэл зөөлөн хөөрхий бүсгүй 

	Энхрийлэн таалж алсыг ширтэнэ. 

	Хормойвчоо гараараа оролдож 

	Холхи далан, ноён оргилыг 

	Хоёр нүд нь чиглэн ширтэвч

	Хоромхон зуурт тэд нь харагдсангүй 

	Ердөө хажууд нь мөр зэрэгцээд 

	Ер бусын чимээ гарлаа.

	«Уоррен таалал төгсөх гэж 

	Ураг төрөлдөө ингэж иржээ.

	Зочин биш эзний ёсоор

	Зовлогоо амраая» гэх түүнд дуулдлаа 

	«Гэртээ гэнэ ээ?» гэж тов тодхон

	Гэмгүй царайлаад давтан хэлэхэд 

	«Ээ дээ, хэлээд яах вэ, орон гэртээ 

	Энэ үг ойлгогдохгүй байгаа биз 

	Тус болж хүчээ өгсөн юм сан 

	Ус болж гай чирэх нь дээ 

	Шугуйн гүнээс биднийг зорьж 

	Шуударч ирсэн хэрэг нь энэ байж» 

	«Орон гэр маань биднийг хүлээгээд 

	Очих цагт минь бэлэн л байгаа» 

	«Яг шийдсэн, миний таалал 

	Яаж чинийхтэй адил байх вэ дээ» 

	Тэгэхэд Уоррен босоод алхалснаа 

	Тэсэж чадалгүй эргэж ирээд 

	Учир явдлаа тоочин өгүүлж 

	Уучлал эрэн бөхийн зогссон юм. 

	«Сайлас биднийг чи өөрөө 

	Садан төрөл ах дүүс гэх үү? 

	Саахалт айлын нөхөд болохоос 

	Санаж төрөлсөх юу ч үгүй 

	Хөлөө эцтэл Сайлас өнөөдөр 

	Хөрөөдөн хэрж тэнэ ээ л биз 

	Ямар хэргээр яах гэж тэр 

	Явдаг учир нь юу юм бол? 

	Ах нь баян, банкны эзэн 

	Адаглаад л шувуу олонтой болохоор

	Тэнэх хэрэг мунддаггүй биз

	Тэгэхээс ч өөр аргагүй биз» гэхэд нь 

	«Тэр чинь бидэнд юу ч ярьдаггүй шүү дээ» 

	«Тэгээд яагаа вэ, бид мэдэж л байна» 

	«Ах нь хойно тусалдаг л байлгүй 

	Ажиг ч үгүй хаанаас өнгөрөх вэ 

	Ингэж би боддог юм хааяа

	Илүү ч үгүй, дутуу ч үгүй болох л байх 

	Биднийг бодвол томоотой хүн гэж 

	Би бас итгэдэг л юм

	Тэгэхлээр Сайласыг өрөвддөг биз

	Тэртээ тэргүй ах нь дүүгээ 

	Тэтгэж хайрлах ёстой болохоор 

	Тэр тухай яриад яах вэ 

	Тэгсэн ч бас юм юмыг

	Тэгшхэн янзаар сэтгэдэг болов уу?

	Таарах таарахгүй арга чаргыг 

	Тааж төсөөлж санадаг болов уу» 

	«Ах дүүс тэдний хоорондхыг 

	Ажиж би мэдсэн биш дээ» 

	«Чамайг мэдэхгүй бол би мэднэ. 

	Чааваас даа зайлуул Сайласыг ер нь 

	Хамаг амьтан үнэн сэтгэлээсээ 

	Хайрлаж байсан удаагүй шүү дээ. 

	Тэнэг явдал бүтэлгүй авирыг 

	Тэр ямар хийдэг биш дээ.

	Ганцхан харин өөрөө өөрийгөө 

	Гайхуулж явдаг нь л үнэн байх.

	Хөөрхийлөлтэй ядуу хоосон ч 

	Хөрөнгө чинээтэй ахынхаа өмнө 

	Хөл алдан хошуу цорвойж 

	Хөгөө чирсэн удаагүй билээ» 

	«Хэн нэг хүнд нүгэл тарьж 

	Хилэнц үйлдсэн гэж би л дуулаагүй: 

	«Намайг л тэр үзэн ядаж 

	Насан туршдаа хараан зүхэж 

	Ширээ сандлын аль дайралдсанаар 

	Шидэж нүдэхээс буцахгүй явдаг юм 

	Зөөлөн суудал тавиад өгсөн ч 

	Зөвлөж хэлээд туслахыг бодсон ч 

	Орох орон бэлдээд өгсөн ч 

	Ор дэр засаад урьсан ч 

	Таалалд нь ер нийлдэггүй юм.

	Тааж би олдоггүй юм.

	Одоо чи энэ бүхнийг 

	Ойлгож ядаж байгаа байх, 

	Болж л өгвөл амар тавтай 

	Бор хоногийг өнгөрөөмөөр юм. 

	Үүнд чи эргэлзэхгүй биз дээ 

	Үнэн нь ердөө л энэ юм шүү» 

	«Ийм үг дуулаад би 

	Итгэхгүй гэж яаж хэлэх вэ дээ» 

	«Тэгвэл би зөвөөр нь ойлгож 

	Тэр бүхний нь харж байгаа биз дээ. 

	Бэлчээр нугыг минь харж хандахаар 

	Биеэрээ тэр буцаж ирээд

	Бидэнд тэгээд тусална гэдгийг 

	Битгий Уоррен мартаж үзээрэй, 

	Ингээд би бодож л сууна. 

	Инээд хөөр битгий болоорой.

	Энэ тухай тэр өөрөө 

	Эргэж ирээд ярих л болно.

	Хөвөх үүлсийн дор би 

	Хөврөх хоногийг хуруу дараад 

	Хүрээд ирэх хөөрхий түүнийг 

	Хүлээж ядан суусаар байна» 

	Илүү дутуу ийм ярианы 

	Эх, адгийг алдсан тэдний 

	Эв дүйгүй өрсөлдөөн дундуур 

	Хоног сар хэдийнээ өнгөрчхөж 

	Хорвоогийн юм хэд хөлбөрчхөж 

	Яарч тэвдсэн Уоррен нэг өдөр 

	Ярих ч үггүй гарыг нь чанга атгав аа. 

	«Уоррен минь, тэр яав?» гэхэд 

	«Өнгөрчихсөөн!» гэж хариу өчив.


ЯРАЛЗАХ ОДОД ШИГ...

	Одод чи үүлсийн цаана

	Огторгуйн гүнд үзэгдэхээ болиход 

	Онцолж бид үл үгүйлнэ.

	Гэвч чи шөнийн харанхуйд 

	Гэрэл гэгээгээ гялалзуулан

	Гэмгүй царайлаад үзэгдэж л байна. 

	Хадгалж нуусан өнгө зүсээ 

	Хамаагүй гайхуулж л байг 

	Нээгдээгүй байгаадаа чи эрдээд 

	Нэгд нэгэнгүй дэлгэж л бай 

	Од гарагийн аль нэг нь 

	Онгон нууцаа алдлаа гэж 

	Онцолж нэг хүн яриа дэлгэнэ 

	«Тоос шороонд дарагдлаа» гэж

	Тосож аваад би өчнө

	Цельсийнх үү? Фаренгейтийх үү? 

	Чухам хэр халуун байна вэ?

	Өөр ертөнцөөс ав адил 

	Өчнөөн бодис байна уу чамд? 

	Энэ бүхний хариу болгож 

	Эгэл бидний ярьдаг хэлээр 

	Элдвийг чи өчдөг болно 

	Эрс тэс Китсийн цөл шиг ч юм уу,

	Эсвэл нүд харамгүй гэрлээрээ 

	Хатуу шаардлага бидэнд тавьж

	Хамгаас хэцүүгээр угтах болов уу?

	Яруу алдар, золгүй үйл

	Ямрыг ч бид ялгаж чадна.

	Өндөрт яралзах од шиг 

	Өөрийнхөө замыг сонгон авч 

	Гуйвшгүй тэгээд мөрдөж явбал 

	Гутрал гуниг учрахгүй нь лавтай.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

